Emprem agid

Co sedepurtar tier in accident?
Per tener endamen bein quei che ti sas far el cass d’in accident, sas ti s’imaginar las colurs dad in’ampla. Sin quels fegls anflas ti las caussas ch’era ti sas far el cass d’in accident, schegie che ti has aunc buca fatg il cuors d’emprem agid. Sch’enzatgi che ha fatg il cuors ei dentuorn, fas ti meglier da schar far quel. Fai era mai enzatgei che ti has buc empriu sco p.ex. empruar da reanimar enzatgi. Ti stos emprender en in cuors co ins fa quei endretg.
tgietschen: contemplar

· Tgei ei schabegiau?

· Cons ein pertuccai?

· Tgi ein ils pertuccai?

mellen: patertgar

veser ils prighels:
· Regia in prighel per las unfrendas digl accident?

· Regia in prighel per ils gidonters?

· Regia in prighel per autras persunas?

verd: agir

· Procurar per segirtad.
· Dar emprem agid.
Igl emprem agid

La finamira digl emprem agid tier in accident ei d’impedir che la situaziun dil disgraziau vegni mendra, sco era d’impedir dolurs e prender la tema al pazient. En in cass extrem sa igl emprem agid schizun spindrar ina veta. Igl ei denton impurtont ch’ins sappi era, cura ch’ins ha da dar igl emprem agid e cura ch’ins duess far nuot. Sch’igl emprem agid vegn daus a moda fallida, sa quei schizun haver grevas consequenzas. Pia duess ins mo dar igl emprem agid, sch’ins ei propi segirs.
Malgrad ch’ei dat accidents fetg differents, dat ei certas reglas da basa ch’ins sto adina risguardar:

· Star ruasseivels ed evitar hectica.
· Segirar il liug digl accident.

· Alarmar l’ambulanza aschi baul sco pusseivel.
· Sche pusseivel buca muentar il pazient, sch’ins sa aunc buca exact nua e co el ei blessaus.
· Metter il tgau dalla persuna silla medem’altezia sco il rest dil tgierp, num che la persuna hagi miserias da trer flad.
· Persunas senza schientscha mettan ins ella posiziun dalla vart. (Mussar la posiziun ed eventualmein schar exercitar ils scolars quella posiziun.)
· Sche la persuna trai buca flad pli ni piarda fetg bia saung, ston ins reagir ton pli spert. Per saver reagir endretg ston ins denton haver fatg il cuors d’emprem agid.

Emprem agid psicologic

Igl emprem mument pigliein era nus tema. Denton era il pazient sa il bia buca tgei far. Per quietar il pazient savein nus far differentas caussas. Quellas savein nus era far senza haver fatg il cuors samaritan.

· Star aschi ruasseivels sco pusseivel.
· Sepresentar al pazient cul num.
· Tschintschar cun vusch normala, rapportar al pazient tgei ch’ei schabegiau.
· Supplicar da maniera gentila la glieud dad ir naven ni da segidar.
· Star tier il pazient e prender si plaunsiu contact corporal cun quel, p.ex. tener il maun.
· Adina tschintschar cun la persuna blessada e tedlar quei ch’ella di.
Alarmar l’ambulanza

Tgi clamar en cass d’in accident?

· L’ambulanza 

144

· La polizia 

117
· Ils pumpiers 

118

· La Rega 

1414

Co alarmar l’ambulanza?

· Tgi telefonescha?

· Numnar igl agen num.
· Tgei ei capitau?

· Declarar cuortamein tgei ch’ei capitau.
· Cu ei igl accident schabegiaus?

· Sche pusseivel indicar il temps, cura ch’igl accident ei schabegiaus.
· Nua ha ei dau igl accident?

· Indicar l’adressa exacta, la via…
· Contas persunas ein blessadas?

· diember dils blessai

· sort dalla(s) blessura(s)
· persunas en prighel da veta
· Auter?

· Communicar caussas che savessen esser impurtontas, p.ex. la via ei bloccada, giun plaun ha ei benzin e.a.v.
Tgei far sch’enzatgi ei blessaus?

1) Dumandar la persuna enzatgei: Ei la persuna neunavon/tier schientscha?
a. Sche la persuna ei senza schientscha ston ins controllar il flad. Trai la persuna flad endretg? Sche buca mirar cun enzatgi che ha fatg il cuors d’emprem agid ch’el detti flad alla persuna blessada. Sche la persuna trai suenter in mument aunc adina buca flad, ston ins controllar il puls e sche lez ei era buca avon maun ston ins far ina massascha dil cor. In carstgaun sa surviver circa 4 tochen 6 minutas senza trer flad.
b. Sche la persuna trai flad, mirar da metter quella ella posiziun dalla vart.

2) Suenter ch’ins ha controllau il flad e quel ei buns, san ins controllar sche la persuna piarda saung enzanua. Sch’ella piarda saung, danovamein surschar quei ad enzatgi che ha fatg il cuors d’emprem agid.

Sil maletg cheusura ves’ins en tgei loghens ch’ins sto smaccar giu il saung per ch’ei sprezzi buca memia fetg duront ch’il gidonter fa ina fascha da cumpressiun.
Sch’il saung sprezza, ei quei in segn ch’ina arteria seigi blessada, quei vul dir ch’il pazient ei en grond prighel. Vid la colur dil saung vesan ins sch’el vegn dallas arterias ni buc. Sch’el ei clars e sprezza vegn el dallas arterias, sch’el ei stgirs vegn el dallas aveinas.
Per tener endamen:

A: liberar las vias da respiraziun (Atemwege freimachen)
B: dar flad ad enzatgi (Beatmung)
C: circulaziun

Vus steis en pei ni en schanuglias davos la persuna che stenscha. Vus mettis in bratsch sut sia taglia e tenis il pugn denter il nuv dil venter ed il pèz. Il polisch ei drizzaus encunter il tgierp.





Cul maun dador augmenteis vus la pressiun e cul pugn smacheis vus il medem mument encunter anen ed ensi, e smacheis aschia l’aria ord il lom dalla persuna che stenscha. Sche vus reussis buca da far trer flad la persuna, repeti igl entir proceder tochen quater gadas.





Cun l’auter maun tschappeis vus il pugn.








